
32 chors dalla Surselva contan a Glion
44avla Fiasta da cant districtuala dalla Surselva organisada dalla Ligia Grischa a Glion

DA MARTIN CABALZAR

■ Sonda e dumengia proxima eis ei
puspei aschi lunsch. Cantaduras e
cantadurs da 32 chors dalla Surselva
seradunan per la 44avla Fiasta da
cant districtuala dalla Surselva a Gli-
on. La fiasta da cant vegn organisada
dil Chor viril Ligia Grischa. Las can-
zuns da pag dils 32 chors participonts
ein d’udir la sonda suentermiezdi e la
dumengia ella halla plurivalenta ed ella
baseglia catolica. La fiasta da cant a
Glion vegn plinavon enrihida da dus
concerts da gala che han liug vendergis
sera e sonda sera. La fiasta vegn termi-
nada la dumengia sera cun igl act festiv,
il rapport dils experts, plaids festivs e la
surdada dils certificats.

Concert commemorativ
En in concert commemorativ che ha li-
ug il vendergis sera en casa da scola vegn
seregurdau dils dus meriteivels cumpo-
nists romontschs Hans Erni
(1867–1961) e Duri Sialm
(1891–1961) ch’ein morts avon 50
onns. Hans Erni da Trin che vegn era
numnaus «il bab dalla canzun romon-
tscha» ha giu gronds merets sco canta-
dur e dirigent, sco cumponist da can-
zuns popularas ed editur da cudischs da
canzuns. Duri Sialm da Segnas ei staus
professer da musica, in excellent pianist
ed organist ed in talentau cumponist. Il
concert commemorativ da vendergis se-
ra vegn a dar in tagl representativ tras
l’ovra dils dus cumponists sursilvans.
Sper canzuns enconuschentas sco «Il
pur suveran», «Nossa viarva», «L’olma»
e «La ventira» e meins enconuschentas
ein era d’udir canzuns da solo ed ovras
per clavazin. Il punct final fuorma la
bellezia cantada «Allas steilas» cumpo-
nida da Duri Sialm per solo da sopran,

chor mischedau e clavazin. Sco inter-
prets da quellas ovras sepresentan il
Chor d’affons dalla Surselva dirigius da
Rilana Cadruvi, Cantus Firmus Sursel-
va dirigius da Clau Scherrer e la Liga
Grischa dirigida da Peter Appenzeller.
Sco solists ein engaschai Letizia Scher-
rer, Judit Scherrer, Rilana Cadruvi e Fe-
renc Bognar.

Concert da gala
Il concert dalla sonda sera ella baselgia
catolica ei dedicaus cumpleinamein al
cant da chor viril. Ils treis gronds chors
da vallada, il Chor viril Surses dirigius
daMarkus Hassler, il Chor viril Lumne-

zia dirigius da Clau Scherrer ed il Chor
viril Ligia Grischa dirigius da Peter Ap-
penzeller han ensemen varga 200 can-
tadurs. Cant tradiziunal romontsch
vegn a sebrattar cun canzuns en auters
lungatgs. Sche l’aura lubescha vegnan
ils treis chors a sepresentar per lur pro-
ducziuns cumineivlas avon la casa cu-
min.

Las producziuns da pag
A prender part dalla fiasta da cant
d’uonn vegan 32 chors e quei ton virils,
mischedai e d’affons. Ella zona da silen-
zi principala che sesanfla ella halla plu-
rivalenta contan ils chors lur canzun(s )

da pag avon ils experts Luzius Hassler
(schefexpert), Armon Caviezel, Martin
Jud e Norbert Carlen. Mintga chor sa
eleger sez la fuorma da giudicament,
seigi quei protocol cuort cun predicat,
protocol cuort senza predicat ni pro-
ducziun libra senza giudicat e predicat.
Per las producziuns giudicadas dat ei ils
suandonts predicats: excellent, fetg
bien, bien e cuntenteivel. Suenter haver
cantau avon ils experts serendan ils
chors ella baselgia catolica nua ch’els se-
presentan ina secunda gada al publicum
cullas medemas canzuns. D’udir ein las
canzuns da pag la sonda denter las
14.30 e las 17.00 e la dumengia dallas

09.30 entochen allas 11.40 per allura
cuntinuar il suentermiezdi dallas 13.30
entochen allas 15.30. Il Radio Ru-
mantsch registrescha las producziuns ed
emetta ton quellas sco il concert da gala
el decuors dall’autra jamna. Sco regur-
dientscha regala RTR plinavon a min-
tga chor in disc cumpact cun sia pro-
ducziun.

Act festiv e
surdada dils certificats

La fiasta da cant vegn concludida cugl
act festiv che ha liug dumengia allas
16.00 ella tenda da fiasta ch’ei plazzada
silla plazza da fiera. Cun gronda tensiun
vegnan cantaduras e cantadurs a spitgar
il rapport dils experts e la surdada dils
certificats. Cun quella caschun vegnan
ins era a schar resunar las canzuns gene-
ralas. Ferton che Rest Giusep Tuor ha
cumponiu aposta per la fiasta la canzun
«Meins da matg» tenor la viarva da Vic
Hendry vegnan ils chors virils a cantar
la canzun «Ei plova» cumponida da
Gion Giusep Derungs tenor il text da
Donat Cadruvi. Denteren vegnan il
president dil District da cant Surselva
EwaldVinzens ed il president dil comite
d’organisaziun e parsura dil marcau da
Glion Martin Montalta a sedrizzar alla
raspada.

S’entelli che ei vegn era procurau per
divertiment nocturn per la gronda ro-
scha da cantaduras e cantadurs. Ton
vendergis sco sonda sera ella tenda sin
plazza cumin il Duo Desertina cunGie-
ri Spescha ed Erwin Huonder. Ella tenda
gronda sin plazza fiera procura la sonda
sera il quintet «Seestern» per diverti-
ment musical che tonscha dad «Ober-
krainers» sur canzunets, musica popu-
lara e da pop entochen ramba-zamba e
differentas producziuns ed illumina-
ziuns specialas.

Suenter 54 onns organisescha il chor viril Ligia Grischa puspei la Fiasta da cant districtuala dalla Surselva a Glion. FOTO R. CANAL

Nova senda culturala Via Suworow
Sin ils fastizs d’in general russ

■ (cp) A partir da l’entschatta da zer-
cladur pon ins scuvrir ina nova senda
culturala en las Alps centralas: la Via-
Suworow. Ella suonda ils fastizs dal
general russ Alexander Suworow che
ha traversà cun sias truppas las Alps
svizras l’atun da l’onn 1799. Lieus com-
memorativs sin il Pass dal Gottard ed en
la Chavorgia da la Scalina regordan a
questa campagna militara istorica cun
Alexander Suworow a la testa. ViaStoria
– Center per l’istorgia dal traffic ha fixà
la via sin basa da l’inventari da las vias da
communicaziun istoricas da la Svizra ed
elavurà il project ViaSuworow. Quel è
vegnì realisà en stretga collavuraziun cun
ils tschintg chantuns Tessin, Uri, Sviz,
Glaruna e Grischun sco era cun agid da

la Regiun Surselva (vesair infobox). A
partir da l’entschatta da zercladur è la
ViaSuworow signalisada cumplettamain
da SvizraMobil sco ruta da viandar regiu-
nala 55 da La Svizra a pe. Tgi che absolva
l’entira ViaSuworow va sur quatter pass,
traversa trais regiuns linguisticas e vegn
confruntà cun numerusas istorgias ed
anecdotas – da la cassa da guerra proba-
blamain sfundrada en il Lai da Klöntal
fin als schuldads che duain avair rut lur
lantschas sin il Veptga e fatg in fieu per
lur general spussà da 70 onns.

Il decurs da la ruta
Vegnind da l’Italia èn ils Russ ids a Ponte
Tresa sur il cunfin dal Tessin, han surmun-
tà il Monte Ceneri ed il Pass dal Gottard

ed èn lura avanzads tras la Val d’Ursera e
lung la Reuss fin ad Altdorf. La resistenza
dals Franzos al Lai dad Uri ed en la Part Sut
glarunaisa ha sfurzà Suworow da chattar
in’autra ruta sur ils pass Chinzig Chulm e
Pragel e finalmain da sa retrair cun ses
umens tras la Val Sernft e sur il Veptga en
Surselva. La ViaSuworow suonda la part
centrala da questa ruta e maina en indesch
etappas dal di dad Airolo a Glion.

In prospect plegabel er en russ
En collavuraziun cun l’organisatur da
viadis Swiss Trails porscha il program
Sendas culturalas da la Svizra arranscha-
ments da plirs dis. Ils viandants pernot-
teschan en albierts elegids, pon profitar
d’in transport da bagascha e survegnan

bleras infurmaziuns captivantas: viandar
sin sendas veglias n’è forsa anc mai stà
uschè divertent – lunsch davent dals stra-
patschs dals temps istorics.

La campagna militara da Suworow è
enconuschenta er en Russia. Fin ussa han
surtut represchentants da la politica e da
l’armada visità ils lieus memorabels sper la
ViaSuworow. Ultra da viandants da la Sviz-
ra e da la Germania duain pli e pli era tu-
rists da la Russia scuvrir la nova senda cul-
turala. In prospect plegabel infurmescha
en tudestg e russ davart la ViaSuworow. Ins
al po telechargiar sut www.kulturwege-
schweiz.ch u empustar gratuit tar ViaSto-
ria, Sendas culturalas da la Svizra, Kapel-
lenstrasse 5, CH-3011 Berna, +41 (0)31
300 70 60, info@kulturwege-schweiz.ch.

In vast sustegn
La realisaziun da la ViaSuworow
è vegnida sustegnida da: Agid
svizzer per la Muntogna, Secre-
tariat da stadi per l’economia Se-
co, chantun Tessin, chantun
Uri, chantun da Sviz, chantun
da Glaruna, chantun Grischun,
Regiun Surselva, Corporaziun
Uri, vischnanca d’Andermatt,
vischnanca da Wassen, vi-
schnanca da Silenen, vischnanca
d’Altdorf e vischnanca burgaisa
da Domat.

